
POR PRIMEIRA VEZ UN ENCONTRO TENTA ABORDAR A PROBLEMÁTICA DA EDUCACIÓN NO MEDIO RURAL DESDE UNHA PERSPECTIVA GLOBAL: 

DESDE A ESCOLA UNITARIA ATA O INSTITUTO
O Encontro contará coa presenza de representantes de ata tres Consellerías, así como de todas as organizacións sindicais do ensino
Organizadas por Nova Escola Galega celebrarase os próximos venres e sábado, 27 e 28 de outubro, na sede do Museo Pedagóxico de Galicia (San Lázaro – Santiago de Compostela) o I Encontro de Debate: “Medio rural galego, a necesidade dunha resposta educativa”. O Encontro tenta por primeira vez reunir nun mesmo foro de debate a profesorado das escolas unitarias, dos colexios e dos institutos, coa finalidade de abordar a problemática da educación no medio rural desde unha perspectiva global. O obxectivo que pretende conseguir a actividade é, xustamente, ofrecer posibles vías de solución á marxinación educativa que –aínda nos nosos días- padece o alumnado do medio rural. 
Durante o primeiro día o profesor da Universidade de Trás-os-Montes e Alto Douro, o antropólogo de Palas de Rei Xerardo Pereiro Pérez, intentará situar aos asistentes no contexto dos nosos días, ofrecendo unha conferencia sobre o momento actual que vive o medio rural. A continuación, o profesor Santiago Prado Conde, da Universidade Autónoma de Barcelona, presentará as principais conclusións da súa Tese de Doutoramento realizada sobre os resultados académicos dun instituto galego, onde demostrou que os alumnos/as nacidos no medio rural teñen menos posibilidades de acadar o éxito escolar.

Na segunda xornada, representantes de ata nove organizacións sindicais e colectivos con presenza no medio rural expoñerán a súa visión sobre a realidade actual do mundo rural galego desde a óptica educativa, e as súas propostas de cada o futuro. 
Haberá tamén nesta segunda xornada a presentación dun total de seis comunicacións sobre diferentes facetas da educación no medio rural, desde a Asociación Galega de Cooperativas Agrarias, ata Televinte TV de Chantada, pasando pola Universidade Rural Galega.
Durante esta mesma xornada desenvolverase unha mesa redonda coa presenza de Carme Adán, Secretaria Xeral da Igualdade dependente da Vicepresidencia da Xunta de Galicia, Gonzalo Flores Calvete, Director Xeral de Investigación, Tecnoloxía e Formación Agroforestal da Consellería de Medio Rural, e José Manuel Mouriz Cabalo, Subdirector Xeral de Centros da Consellería de Educación. Os tres ofrecerán unha visión de conxunto sobre a análise que da situación do medio rural realiza actualmente o goberno galego, ao tempo que expoñerán as súas perspectivas de futuro.
O Encontro completarase coa presentación do libro A educación no rural en Galiza, elaborado pola Mesa de Educación no Rural, na que participa NOVA ESCOLA GALEGA, e cunha sesión de conclusións na que se tentará elaborar propostas de futuro.

Achegamos o programa completo da actividade, agradecendo de antemán a súa difusión..

Santiago, 23 de outubro de 2006

I ENCONTRO DE DEBATE “MEDIO RURAL GALEGO: A NECESIDADE DUNHA RESPOSTA EDUCATIVA”


Santiago, 27 e 28 de outubro de 2006





Alternativas de intervención educativa no medio rural galego. A posta en valor da cultura rural





Comunicado de prensa























